
IL-KARTA TAL-ISTUDENT 

 
2A: Il-Qari Mgħajjat: It-Test Letterarju                             2 minuti / 5 marki 
 

Istruzzjoni għall-istudenti: TIKTEB XEJN FUQ DIN IL-KARTA 
 
Waqt l-eżami inti se tintalab mill-eżaminatur biex taqra parti minn din is-silta. Qis li tagħti kas 

tal-intonazzjoni u l-punteġġjatura biex il-qari tiegħek ikun mexxej u jaqbel mas-sens tas-silta. 

 

Is-silta:  Ħamiem fuq il-bejt 
 

“Dejjem bil-magħmul!” gergret Grace waqt li kellha taqla’ l-ħwejjeġ li naxret. 

“Il-ħamiem ta’ Johnny reġa’ ħammiġli l-ħwejjeġ li kelli minxurin. Kif nonxor, 

jitla’ Johnny jtajjar il-ħamiem. Dan iħammeġ u jimlielna ħwejjiġna kollha bil-

medalji ħodor.” 

“Issa int għax ma tonxorx ħin ieħor?” issuġġerielha żewġha. 

“Iss ħej! Qiegħda f’dari u ma nagħmilx li rrid. U int għax ma tmurx tgħidlu,” 

kompliet tirrabja. 

“Biex ngħidlek diġà mort u hu ssuġġerieli biex tonxor ħin ieħor.” 

“Eh iva? Sabek għal snienu. Issa mmur jien u nagħtih xebgħa kliem kif naf.” 

Grace marret tħaffef għand Johnny biex tieħu tagħha, iżda ma ħaditx palju. 

“U dawk id-dbabar ħodor li jkolli naħsel ta’ kuljum minn fuq it-turretta, dan 

mhu xejn għalik!?” 

“Mhux aħjar tieħu ftit paċenzja Grace. Jekk niġi f’dan daqshekk ieħor nieħu 

paċenzja bik jien Grace.” 

“Bija? X’paċenzja qed tieħu bija, int? 

“L-ewwel nett għaliex tħalli l-qattus jippassiġġa fuq iċ-ċint tal-bejt. Għandi 

żewġ għasafar tal-għana ma nissugrax noħroġhom ftit għax-xemx minħabba 

fih!” 

Kif semma l-qattus, Grace nqarset. Jumejn wara, kif sejħet il-qattus għall-ikel, 

ma tfaċċax. Damet sigħat issejjaħlu. Waħħlet f’Johnny li qatilhulha. Għaddew 

erbat ijiem u żewġha sar jaf li l-ġar tan-naħa l-oħra kien għamel xi ġobon bil-

velenu tal-ġrieden fuq il-bejt tiegħu. Il-qattus aktarx kiel xi biċċa mill-ġobon 

peress li kienet tħallih jiġġerra fuq il-bjut! 

 

(silta addattata minn Stejjer għad-Diskussjoni ta’ Carmel G. Cauchi, 1996) 

Rotta 2 

2B: Wieġeb il-mistoqsijiet kollha.                    4 minuti / 5 marki 

 

Istruzzjoni għall-istudenti: TIKTEB XEJN FUQ DIN IL-KARTA 

Aqra sew dawn il-mistoqsijiet u pprepara t-tweġibiet għalihom biex tiddiskutihom mal-

eżaminatur. Tista’ tikteb xi noti fuq KARTA SEPARATA biex tużahom waqt id-diskussjoni mal-

eżamintur. Tista’ tikkwota mis-silta biex issaħħaħ il-fehmiet tiegħek. 

 

1. Minn dak li qrajt, ikkummenta fuq l-attitudni ta’ Grace lejn Johnny, il-ġar. 

2. Taħseb li hija kwistjoni taħraq din tal-ħamiem? Xi tgħidli fuqha minn dak li 

qrajt f’din is-silta?  

3. X’tikkummenta dwar il-karattru ta’ żewġha? 

4. Grace “ma ħaditx palju” ma’ Johnny. X’tifhem biha din l-espressjoni? 

5. X’messaġġ ried iwassal l-awtur mill-istorja? 

 

2Ċ: It-Taħdit: Diskussjoni dwar Tema          4 minuti / 5 marki 

 

  Il-ġirien tiegħi: x’jiġbidni u x’jimbuttani fihom . 
 

Istruzzjoni għall-istudenti: TIKTEB XEJN FUQ DIN IL-KARTA 

Mal-eżaminatur ser tiddiskuti t-tema li tidher hawn fuq. Tista’ tikteb xi noti FUQ KARTA 

SEPARATA biex tużahom waqt li tiddiskuti t-tema. L-eżaminatur jista’ jagħmillek xi mistoqsijiet 

biex jgħinek tiżviluppa l-argument tiegħek. Qis li titkellem b’Malti tajjeb u idjomatiku. 


